
ଶ୍ରୁତ୍ଵା  ଧର୍ମଂ  ଵିଜାନାତି  ଶ୍ରୁତ୍ଵା  ତ୍ୟଜତି
ଦୁର୍ମତିମ୍  ।
ଶ୍ରୁତ୍ଵା  ଜ୍ଞାନମଵାପ୍ନୋତି  ଶ୍ରୁତ୍ଵା
ମୋକ୍ଷମଵାପ୍ନୁୟାତ୍  ॥  01 ॥

ପକ୍ଷିଣଃ  କାକଶ୍ଚଂଡାଲଃ  ପଶୂନାଂ  ଚୈଵ  କୁକ୍କୁରଃ  ।
ମୁନୀନାଂ  ପାପଶ୍ଚଂଡାଲଃ  ସର୍ଵଚାଂଡାଲନିଂଦକଃ  ॥  02 ॥

ଭସ୍ମନା  ଶୁଦ୍ଧ୍ୟତେ  କାସ୍ୟଂ  ତାମ୍ରମମ୍ଲେନ  ଶୁଦ୍ଧ୍ୟତି
।
ରଜସା  ଶୁଦ୍ଧ୍ୟତେ  ନାରୀ  ନଦୀ  ଵେଗେନ  ଶୁଦ୍ଧ୍ୟତି  ॥  03 ॥

ଭ୍ରମନ୍ସଂପୂଜ୍ୟତେ  ରାଜା  ଭ୍ରମନ୍ସଂପୂଜ୍ୟତେ  ଦ୍ଵିଜଃ  ।
ଭ୍ରମନ୍ସଂପୂଜ୍ୟତେ  ୟୋଗୀ  ସ୍ତ୍ରୀ  ଭ୍ରମଂତୀ  ଵିନଶ୍ୟତି  ॥
04 ॥

ୟସ୍ୟାର୍ଥାସ୍ତସ୍ୟ  ମିତ୍ରାଣି  ୟସ୍ୟାର୍ଥାସ୍ତସ୍ୟ
ବାଂଧଵାଃ  ।
ୟସ୍ୟାର୍ଥାଃ  ସ  ପୁମାଁଲ୍ଲୋକେ  ୟସ୍ୟାର୍ଥାଃ  ସ  ଚ  ପଂଡିତଃ
॥  05 ॥

ତାଦୃଶୀ  ଜାୟତେ  ବୁଦ୍ଧିର୍ଵ୍ୟଵସାୟୋଽପି  ତାଦୃଶଃ  ।
ସହାୟାସ୍ତାଦୃଶା  ଏଵ  ୟାଦୃଶୀ  ଭଵିତଵ୍ୟତା  ॥  06 ॥

କାଲଃ  ପଚତି  ଭୂତାନି  କାଲଃ  ସଂହରତେ  ପ୍ରଜାଃ  ।
କାଲଃ  ସୁପ୍ତେଷୁ  ଜାଗର୍ତି  କାଲୋ  ହି  ଦୁରତିକ୍ରମଃ  ॥  07 ॥

ନ  ପଶ୍ୟତି  ଚ  ଜନ୍ମାଂଧଃ  କାମାଂଧୋ  ନୈଵ  ପଶ୍ୟତି  ।
ମଦୋନ୍ମତ୍ତା  ନ  ପଶ୍ୟଂତି  ଅର୍ଥୀ  ଦୋଷଂ  ନ  ପଶ୍ୟତି  ॥  08 ॥

ସ୍ଵୟଂ  କର୍ମ  କରୋତ୍ୟାତ୍ମା  ସ୍ଵୟଂ  ତତ୍ଫଲମଶ୍ନୁତେ  ।
ସ୍ଵୟଂ  ଭ୍ରମତି  ସଂସାରେ  ସ୍ଵୟଂ  ତସ୍ମାଦ୍ଵିମୁଚ୍ୟତେ  ॥  09
॥

ରାଜା  ରାଷ୍ଟ୍ରକୃତଂ  ପାପଂ  ରାଜ୍ଞଃ  ପାପଂ  ପୁରୋହିତଃ  ।
ଭର୍ତା  ଚ  ସ୍ତ୍ରୀକୃତଂ  ପାପଂ  ଶିଷ୍ୟପାପଂ  ଗୁରୁସ୍ତଥା  ॥  10
॥



ଋଣକର୍ତା  ପିତା  ଶତ୍ରୁର୍ମାତା  ଚ  ଵ୍ୟଭିଚାରିଣୀ  ।
ଭାର୍ୟା  ରୂପଵତୀ  ଶତ୍ରୁଃ  ପୁତ୍ରଃ  ଶତ୍ରୁରପଂଡିତଃ  ॥  11 ॥

ଲୁବ୍ଧମର୍ଥେନ  ଗୃହ୍ଣୀୟାତ୍  ସ୍ତବ୍ଧମଂଜଲିକର୍ମଣା  ।
ମୂର୍ଖଂ  ଛଂଦୋଽନୁଵୃତ୍ତ୍ୟା  ଚ  ୟଥାର୍ଥତ୍ଵେନ  ପଂଡିତମ୍  ॥
12 ॥

ଵରଂ  ନ  ରାଜ୍ୟଂ  ନ  କୁରାଜରାଜ୍ୟଂ
ଵରଂ  ନ  ମିତ୍ରଂ  ନ  କୁମିତ୍ରମିତ୍ରମ୍  ।
ଵରଂ  ନ  ଶିଷ୍ୟୋ  ନ  କୁଶିଷ୍ୟଶିଷ୍ୟୋ
ଵରଂ  ନ  ଦାର  ନ  କୁଦରଦାରଃ  ॥  13 ॥

କୁରାଜରାଜ୍ୟେନ  କୁତଃ  ପ୍ରଜାସୁଖଂ
କୁମିତ୍ରମିତ୍ରେଣ  କୁତୋଽଭିନିର୍ଵୃତିଃ  ।
କୁଦାରଦାରୈଶ୍ଚ  କୁତୋ  ଗୃହେ  ରତିଃ
କୁଶିଷ୍ୟଶିଷ୍ୟମଧ୍ୟାପୟତଃ  କୁତୋ  ୟଶଃ  ॥  14 ॥

ସିଂହାଦେକଂ  ବକାଦେକଂ  ଶିକ୍ଷେଚ୍ଚତ୍ଵାରି  କୁକ୍କୁଟାତ୍
।
ଵାୟସାତ୍ପଂଚ  ଶିକ୍ଷେଚ୍ଚ  ଷଟ୍ଶୁନସ୍ତ୍ରୀଣି  ଗର୍ଦଭାତ୍
॥  15 ॥

ପ୍ରଭୂତଂ  କାର୍ୟମଲ୍ପଂ  ଵା  ୟନ୍ନରଃ  କର୍ତୁମିଚ୍ଛତି  ।
ସର୍ଵାରଂଭେଣ  ତତ୍କାର୍ୟଂ  ସିଂହାଦେକଂ  ପ୍ରଚକ୍ଷତେ  ॥  16 ॥

ଇଂଦ୍ରିୟାଣି  ଚ  ସଂୟମ୍ୟ  ରାଗଦ୍ଵେଷଵିଵର୍ଜିତଃ  ।
ସମଦୁଃଖସୁଖଃ  ଶାଂତଃ  ତତ୍ତ୍ଵଜ୍ଞଃ  ସାଧୁରୁଚ୍ୟତେ  ॥  17 ॥

ପ୍ରତ୍ୟୁତ୍ଥାନଂ  ଚ  ୟୁଦ୍ଧଂ  ଚ  ସଂଵିଭାଗଂ  ଚ  ବଂଧୁଷୁ  ।
ସ୍ଵୟମାକ୍ରମ୍ୟ  ଭୁକ୍ତଂ  ଚ  ଶିକ୍ଷେଚ୍ଚତ୍ଵାରି
କୁକ୍କୁଟାତ୍  ॥  18 ॥

ଗୂଢମୈଥୁନଚାରିତ୍ଵଂ  କାଲେ  କାଲେ  ଚ  ସଂଗ୍ରହମ୍  ।
ଅପ୍ରମତ୍ତମଵିଶ୍ଵାସଂ  ପଂଚ  ଶିକ୍ଷେଚ୍ଚ  ଵାୟସାତ୍  ॥  19 ॥

ବହ୍ଵାଶୀ  ସ୍ଵଲ୍ପସଂତୁଷ୍ଟଃ  ସନିଦ୍ରୋ  ଲଘୁଚେତନଃ  ।
ସ୍ଵାମିଭକ୍ତଶ୍ଚ  ଶୂରଶ୍ଚ  ଷଡେତେ  ଶ୍ଵାନତୋ  ଗୁଣାଃ  ॥  20 ॥

ସୁଶ୍ରାଂତୋଽପି  ଵହେଦ୍ଭାରଂ  ଶୀତୋଷ୍ଣଂ  ନ  ଚ  ପଶ୍ୟତି  ।
ସଂତୁଷ୍ଟଶ୍ଚରତେ  ନିତ୍ୟଂ  ତ୍ରୀଣି  ଶିକ୍ଷେଚ୍ଚ
ଗର୍ଦଭାତ୍  ॥  21 ॥

ୟ  ଏତାନ୍ଵିଂଶତିଗୁଣାନାଚରିଷ୍ୟତି  ମାନଵଃ  ।
କାର୍ୟାଵସ୍ଥାସୁ  ସର୍ଵାସୁ  ଅଜେୟଃ  ସ  ଭଵିଷ୍ୟତି  ॥  22 ॥

